
Darllen: Habacuc 1:12-17

Habacuc yn cwyno eto

12 “Ond Arglwydd, ti ydy'r Duw oedd ar waith yn yr hen ddyddiau! Ti ydy'r Duw Sanctaidd, fyddi di byth yn marw! Arglwydd, rwyt ti'n eu defnyddio nhw i farnu! 

Ein Craig, rwyt ti wedi eu penodi nhw i gosbi! 13 Mae dy lygad yn rhy lân i edrych ar ddrygioni! Sut alli di esgusodi annhegwch? Sut wyt ti'n gallu dioddef pobl mor dwyllodrus? Sut alli di eistedd yn dawel trac mae pobl ddrwg yn llyncu pobl sy'n well na nhw? 

14 Rwyt ti'n gwneud pobl fel pysgod, neu greaduriaid y môr heb neb i'w harwain. 15 Mae'r gelyn yn eu dal nhw gyda bachyn; mae'n eu llusgo nhw yn y rhwyd wnaeth ei thaflu, a'i casglu nhw yn ei rwyd lusg. Mae'n dathlu'n llawen am fod y ddalfa cystal. 16 Wedyn mae'n cyflwyno aberthau ac yn llosgi arogldarth i'w rwydau. 

Nhw sy'n rhoi bywyd bras iddo, a digonedd i'w fwyta. 

17 Ydy e'n mynd i gael dal ati i wagio ei rwydi, a dinistrio gwledydd yn ddi-drugaredd? 

Na! Doedd Habacuc ddim yn hoffi ateb Duw. Roedd wedi dychryn, ac wedi cael braw dychrynllyd pan glywodd beth oedd cynlluniau Duw! Doedd Habacuc ddim yn gallu deall sut oedd Duw glân a pherffaith yn gallu defnyddio pobl mor ofnadwy o greulon â’r Babiloniaid – pobl oedd yn ymddwyn hyd yn oed yn waeth na’r Iddewon! 
Sylwa fod iaith Habacuc yn barchus o hyd.  Dydy o ddim yn cyhuddo Duw o wneud drwg, dim ond mynegi ei fraw a’i arswyd a’i syndod. Doedd o jyst ddim yn deall, a doedd o ddim yn hoffi beth roedd o wedi ei glywed. 

Roedd Habacuc yn cydnabod mawredd Duw – y Duw byw, sydd heb ddiwedd iddo. Roedd Habacuc yn ffyddlon, a doedd ei ffydd yn Nuw heb sigo. Mae’n cyfeirio at Dduw fel craig, am ei fod yn gadarn, cryf a dibynadwy. Pan mae Habacuc yn dweud,

Mae dy lygad yn rhy lân i edrych ar ddrygioni! Sut alli di esgusodi annhegwch?

dydy hyn ddim yn golygu fod Duw ddim yn gweld drygioni.  Mae Duw yn gweld popeth, ac yn gweld drygioni pobl o hyd. Beth mae Habacuc yn ei ddweud ydy fod Duw’n rhy lân i edrych ar ddrygioni heb wneud rhywbeth am y peth. Roedd Habacuc  mewn dryswch – roedd o wedi gofyn i Dduw ddelio â’r sefyllfa ofnadwy yn ei wlad ei hun, ond doedd o ddim yn lecio’r ffordd roedd Duw am wneud hynny.
Roedd Habacuc wedi galw ar Dduw am fod y sefyllfa mor wael, ac roedd Duw wedi rhoi ateb iddo oedd o ddim yn ei leicio. Roedd Duw yn dweud ei fod am roi ei bobl yn llaw y Babiloniaid am bechu mor ddifrifol yn ei erbyn. Er mwyn deall pam oedd rhaid iddyn nhw gael eu cosbi mor ofnadwy, rhaid i ni gofio sut un ydy’r Duw roedden nhw wedi pechu yn ei erbyn. Rhaid i ni gofio fod Duw tu hwnt i’n dychymyg ni. Does yna ddim ffiniau i fawredd Duw. Goleuni yw Duw, a does dim byd tywyll yn agos ato. Mae’n Dduw holl-bwerus, holl-wybodus, perffaith – mae popeth mae o’n ei wneud yn iawn. Dyma’r Duw roedd yr Iddewon wedi pechu yn ei erbyn – y Duw oedd wedi eu creu a’u hachub a’u bendithio. Pa gosb felly oedden nhw’n haeddu? 

